
ПАЧАТАК ПРЫГРАНІЧНАГА СУПРАЦОЎНІЦТВА ПАМІЖ БССР І ПНР 

(СЯРЭДЗІНА 1950-х гг.)  

У.Е. Снапкоўскі (Мінск) 

 

Пасля XX з‟езда КПСС у Савецкім Саюзе і іншых краінах Усходняй 

Еўропы былі зроблены спробы рэфармаваць сталінскую аўтарытарна-

бюракратычную сістэму, у тым ліку і ў сферы знешняй палітыкі. Гэтым мэтам 

служыла Дэкларацыя ўрада СССР ад 30 кастрычніка 1956 г. “Аб асновах развіцця 

і далейшым умацаванні сяброўства і супрацоўніцтва паміж Савецкім Саюзам і 

іншымі сацыялістычнымі дзяржавамі”, якая абвясціла адмову ва ўзаемаадносінах 

СССР з саюзнымі дзяржавамі ад дыктату і развіццѐ іх на раўнапраўнай аснове [3]. 

ХХ з‟езд КПСС, асабліва сакрэтны даклад першага сакратара ЦК КПСС М.С. 

Хрушчова “Аб кульце асобы і яго наступствах”, падштурхнуў у Польшчы і іншых 

сацыялістычных краінах працэсы лібералізацыі, ажывіў надзеі на дэмакратычнае 

абнаўленне сацыялізму, вызваленне ад празмернага дыктату Масквы. У Польшчы 

ў адрозненні ад астатніх сацыялістычных краін сакрэтны даклад Хрушчова быў 

надрукаваны вялікім тыражом і шырока распаўсюджваўся [1, с. 452 – 453]. 

У польскім грамадстве: на партыйных сходах, маладзѐжных мітынгах, у 

СМІ, прадпрыемствах і ўстановах, у сямейным кругу горача дыскутаваліся горкія 

для кожнага паляка факты навейшай гісторыі, як пакт Молатава-Рыбентропа, ус-

тупленне Чырвонай арміі ва ўсходнія ваяводствы 17 верасня 1939 г., дэпартацыі 

палякаў у паўночныя раѐны РСФСР і Казахстан, катынскае злачынства, паражэн-

не Варшаўскага паўстання, трагедыя Арміі Краѐвай і інш. Палякі патрабавалі вяр-

нуць Польшчы Львоў і Вільню. Як сцвяржае гісторык М. Бухарын, гэта быў 

адзіны момант у гісторыі ПНР, калі галосна і масава патрабавалі вярнуць землі, 

што Польшча згубіла ў час Другой суветнай вайны [1, с. 455]. 

Пасля XX з‟езда КПСС быў пакладзены пачатак рэгулярным кантактам 

паміж партыйнымі і дзяржаўнымі органамі і грамадска-палітычнымі 

арганізацыямі Беларусі і Польшчы. У сваю чаргу, у гэты час у дзяржаўных і 

грамадскіх кругах Польшчы стала абуджацца цікавасць да ўстанаўлення 

ўзаемасувязей і супрацоўніцтва з БССР і іншымі саюзнымі рэспублікамі СССР, 

якія гранічылі з ПНР. У польскім друку з‟явілася шэраг публікацый, у якіх гава-

рылася аб неабходнасці развіваць польска-беларускія сувязі з улікам даўніх тра-

дыцый гістарычнага ўзаемадзеяння народаў. 

Яшчэ адным штуршком для актывізацыі беларуска-польскага грамадска-

палітычнага супрацоўніцтва сталі крызісныя падзеі восені 1956 г. у Польшчы. 

Першы сакратар ЦК КПБ К.Т. Мазураў у прамове на V пленуме ЦК КПБ (снежань 

1956 г.) падкрэсліў неабходнасць у мэтах далейшага ўмацавання сяброўства і 

супрацоўніцтва паміж СССР і ПНР пашыраць і ўзмацняць сяброўскія, 

добрасуседскія сувязі паміж польскім і беларускім народамі як у галіне культур-

ных кантактаў, так і па іншых лініях шляхам абмену рознымі дэлегацыямі [4]. І 

гэты заклік атрымаў спрыяльны водгук польскага боку. 

З наступленнем адлігі значна пашырыўся абмен людзьмі паміж дзвюма 

краінамі, што ўяўляла выклік для савецкай закрытай сістэмы. У лісце віцэ-

консула СССР у Шчэціне Ф. Шарыкіна ў МЗС СССР і паслу СССР у Польшчы П. 

Панамарэнку ад 31 жніўня 1956 г. паведамлялася, што толькі ў ліпені–жніўні 1956 

г. было выдана 11 765 віз для паездак у СССР грамадзянам, якія пражывалі ў 

Шчэцінскім, Пазнанскім, Зелѐнагурскім і Кашалінскім ваяводствах. Усяго ж з гэ-

тых чатырох ваяводстваў паступіла 24 тыс. заяў аб выдачы віз [7, л. 338]. У лісце 

гаварылася, што асобныя польскія грамадзяне выкарыстоўваюць паездкі ў СССР у 

спекулятыўных мэтах. Сцвярджалася, што “варожыя элементы”, што вярталіся з 

Беларусі, паведамляюць небыліцы пра калгасы і жыццѐ калгаснікаў, агітуюць 

мясцовых сялян выходзіць з сельскагаспадарчых кааператываў і не ўступаць у іх. 

Пад уздзеяннем гэтай прапаганды ў Шчэцінскім ваяводстве каля 900 сялян падалі 

заявы аб выхадзе з сельскагаспадарчых кааператываў [7, л. 339]. Віцэ-консул 

пісаў, што польскія органы міліцыі дрэнна вывучаюць тых грамадзян, якім выда-

юць візы. Улічваючы вялікую колькасць заяў на візы, польскія органы міліцыі 

спынілі прыѐм заяў на 1957 г., што выклікала вялікае незадавальненне 

насельніцтва. Прапаноўвалася ўвесці на падставе ўзаемнасці бізвізавы абмен з 

Польшчай і павялічыць штат консульства [7, л. 340341]. 

Паездкі польскіх грамадзян у СССР, уключаючы партыйных работнікаў, 

суправаджаліся не вельмі станоўчымі для партыйных улад абедзвюх краін ацэнкамі. 

Так, польскія таварышы, што вярталіся з СССР, жартавалі: “еду из края рад в край 

нарад”, выказваючы такім чынам незадавальненне практыкай частых нарад і сходаў, 

што склаўся ў Польшчы. Палякі, што наведвалі Брэсцкую вобласць, раілі беларусам: 

“Мы ў сябе калгасы разагналі, і вы разганяйце іх у сябе”. Ці: “У нас у школах 

дазволілі выкладаць Закон божы. Дабівайцеся гэтага ў сябе” [5, с. 207]. 

З 1956 г. савецка-польскае супрацоўніцтва ўзбагацілася такой новай формай, 

як узаемасувязі паміж прыгранічнымі абласцямі БССР і УССР, з аднаго боку, і 

Польшчы – з другога. Брэсцкая і Гродзенская вобласці пачалі супрацоўніцтва з 

Люблінскім і Беластоцкім ваяводствамі. У межах гэтага прыгранічнага 

супрацоўніцтва сталі ўсталѐўвацца кантакты паміж партыйнымі арганізацыямі, 

органамі мясцовай улады, грамадска-палітычнымі арганізацыямі, органамі мясцовай 

улады, грамадска-палітычнымі арганізацыямі на ўзроўні абласцей і ваяводстваў.  

У 1956 г. упершыню адбыліся першыя ўзаемныя паездкі дэлегацый пар-

тыйных работнікаў і мясцовых органаў улады Гродзенскай вобласці і Беластоцка-

га ваяводства. Пачатак супрацоўніцтва быў пакладзены пастановай ЦК КПБ “Аб 

мерапрыемствах па развіцці культурных сувязей паміж Гродзенскай вобласцю 

БССР і Беластоцкім ваяводствам Польскай Народнай Рэспублікі” ад 22 жніўня 

1956 г., паводле якой была прынята між іншым прапанова Гродзенскага абкама 

партыі і Беларускага таварыства культурнай сувязі з замежжам аб запрашэнні ў 

Гродзенскую вобласць дэлегацыі партыйных і раданарадовых работнікаў у склад-

зе 7 чалавек тэрмінам на адзін тыдзень [6, с. 80]. 
У верасні 1956 г. дэлегацыя работнікаў Беластоцкага ваяводства ў складзе пер-

шага сакратара Ваяводскага камітэта (ВК) ПАРП Я. Яблоньскага, старшыні ваяводскай 
рады нарадовай Ю. Шэйшняка, першага сакратара Гайнаўскага райкама ПАРП П. 
Любінецкага і іншых адказных работнікаў ваяводства наведала Гродзенскую вобласць. 
Яны азнаѐміліся з вопытам вядзення гаспадаркі ў калгасах і саўгасах, работай партый-
ных і савецкіх органаў. Перад ад‟ездам польскія таварышы заявілі першаму сакратару 
Гродзенскага абкама КПБ Ф. Баранаву, што іх візіт быў вельмі карысным і звярнуліся з 
просьбай аказання ім больш істотнай дапамогі ў справе перадачы вопыта партыйных і 
савецкіх арганізацый Гродзеншчыны. Яны паведамілі аб становішчы ў Беластоцкім 

ваяводстве, адзначыўшы, што партыйная арганізацыя там шматлікая, але слабая, 
ідэйны ўзровень камуністаў нізкі. Пашыраны настроі супраць калгасаў, партыйная і 
дзяржаўная дысцыпліна падае, прыніжаецца роля партыйных і гаспадарчых кіраўнікоў 

[8, л. 392  393].  
Пра ўсѐ вышэй адзначанае паведамлялася ў лісце першага сакратара ЦК 

КПБ К. Мазурава ў ЦК КПСС ад 4 кастрычніка 1956 г. Гродзенскі абкам па 
просьбе кіраўніцтва ВК ПАРП Беластоцкага ваяводства планаваў паслаць у Бела-
сток групу партыйных работнікаў на чале з Ф. Баранавым, групу савецкіх 
работнікаў і групу работнікаў сельскай гаспадаркі. Ён таксама прасіў дазволу ЦК 
КПБ запрашаць партыйных і раданарадовых работнікаў Беластоцкага ваяводства 
на пленумы Гродзенскага гаркама партыі, сходы партыйнага актыву, сесіі гарса-
вета, дзе яны маглі б азнаѐміцца з вопытам партыйнай і савецкай работы. К. 
Мазураў паведамляў, што ЦК КПБ падтрымлівае прапановы Гродзенскага абкама 
і просіць указанняў ЦК КПСС [8, л. 393]. У адказ на гэты ліст намеснік загадчыка 
сектарам аддзела ЦК КПСС па сувязях з замежнымі кампартыямі І. Удальцоў 
паведаміў 11 кастрычніка 1956 г. намесніку старшыні Савета Міністраў БССР П. 
Абрасімаву, што ў адпаведнасці з пастановай ЦК КПСС ад 17 мая 1956 г. ЦК КПБ 
прадстаўлена права самастойна вырашаць пытанні аб абмене дэлегацыямі паміж 
пагранічнымі абласцямі БССР і пагранічнымі ваяводствамі ПНР [9, л. 394]. 

Прадстаўленне Кампартыі Беларусі самастойнасці ў прыгранічным 
супрацоўніцтве з Польшчай выглядала рэвалюцыйным актам. На жаль, пастанова 
ЦК КПСС ад 17 мая 1956 г. намі не выяўлена. Тым не менш вядома, што ў на-
ступныя гады ЦК КПБ хоць і не запытваў дазвол ЦК КПСС на прыняцце дэлега-
цый з прыгранічных ваяводстваў Польшчы, аднак інфарміраваў ЦК КПСС аб 
такіх візітах, спасылаючыся на гэту пастанову. Механізм атрымання дазволу ЦК 
КПБ на прыѐм у Брэсце маладзѐжнай дэлегацыі Люблінскага ваяводства, які 
працягваўся паўгады (з мая 1956 па студзень 1957 гг.), апісаў на падставе 
дакументаў НАРБ беларускі гісторык А. Вялікі [2, с. 191]. 

Візіт гэтай “маладзѐжнай” дэлегацыі, які адбыўся 23  25 студзеня 1957 г., 
быў падобны на візіт дэлегацыі Беластоцкага ваяводства ў Гродна ў верасні 1956 
г., пра які згадвалася вышэй, але меў больш цікавую інтрыгу. У складзе дэлегацыі 
аказаліся сакратар Люблінскага ВК ПАРП Я. Цюрус і загадчык яго 
арганізацыйнага аддзела П. Карпюк, якія дзейнічалі па дамоўленасці з першым 
сакратаром Люблінскага ВК ПАРП У. Коздрай. Яны дабіліся неафіцыйнага прыѐ-
му ў першага сакратара Брэсцкага абкама партыі П. Машэрава і паведамілі яму аб 
становішчы спраў у ваяводскай партыйнай арганізацыі, як і ў цэлым у Люблінскім 
ваяводстве. Польскія камуністы распявядалі пра беспарадкі і дэзарганізацыю ра-
боты на шэрагу прамысловых прадпрыемстваў, “антысавецкую прапаганду варо-
жых элементаў”, у прыватнасці іх патрабаванні вяртання Польшчы Заходняй 
Беларусі, разгубленасць у партыі, незразумелую пазіцыю ЦК ПАРП адносна пад-
зей у Венгрыі і г. д. Яны выказалі жаданне мець больш цесныя сувязі з Брэсцкім 
абкамам КПБ і прасілі часцей наведваць Любліншчыну. Па выніках гэтага 
таямнічага візіту першы сакратар ЦК КПБ К. Мазураў накіраваў справаздачу ў 

ЦК КПСС [2, с. 193  195]. Савецкае кіраўніцтва адгукнулася на просьбу польскіх 
камуністаў, накіраваўшы ў чэрвені 1957 г. дэлегацыю Гродзенскага абкама партыі 
на чале з яго першым сакратаром Ф. Баранавым у Беластоцкае ваяводства, а ў 
верасні - дэлегацыю Брэсцкага абкама партыі на чале з яго першым сакратаром П. 
Машэравым у Люблінскае ваяводства. Па выніках вызіту Ф. Баранаў дакладваў у 
ЦК КПБ, што ваяводскае кіраўніцтва заблыталася ў сваѐй палітыцы, “не мае дак-
ладных указанняў ад ЦК, карыстаецца дэкларацыямі Гамулкі і недакладнымі 
рашэннямі ЦК, асабліва па сялянскім пытанні, не бачыць канкрэтных шляхоў у 

будаўніцтве сацыялізму”. Ф. Баранаў лічыў неабходным дапамагаць польскім та-
варышам “вылазіць з гэтага апартуністычнага балота” і выказваўся ў падтрымку 
прапановы кіраўнікоў Беластоцкага ВК ПАРП аб пашырэнні сувязей паміж 
абласцямі па лініі маладзѐжных, прафсаюзных, культурных і спартыўных 
арганізацый. Аналагічную прапанову кіраўнікі Люблінскага ВК ПАРП перадалі 

П. Машэраву [2, с. 195  196]. 
Пачатак беларуска-польскага трансгранічнага супрацоўніцтва, які прыпаў 

на драматычныя для ПНР падзеі восені 1956 г., аказаўся нечаканым для саюзнага і 
беларускага партыйна-дзяржаўнага кіраўніцтва. Кіраўнікі ваяводскіх партыйных 
камітэтаў Беластока і Любліна выкарысталі гэты новы канал сувязей з СССР для 
таго, каб шчыра інфарміраваць кіраўнікоў Брэсцкага і Гродзенскага абкамаў КПБ, 
а праз іх ЦК КПБ і ЦК КПСС, аб рэальным становішчы ў іх ваяводствах, на іх 
думку сур‟ѐзных недахопах у партыйным кіраўніцтве падначаленых ім тэрыторый 
з боку ЦК ПАРП, сваѐй апазіцыі да дзеянняў партыйна-дзяржаўнага кіраўніцтва ў 
Варшаве. Яны прасілі дапамогі і падтрымкі ад СССР і жадалі больш цеснага і 
энергічнага супрацоўніцтва са сваімі беларускімі партнѐрамі. Такое 
супрацоўніцтва ў наступныя гады атрымала сваѐ развіццѐ. 

